
YUSUF QARABOGʻIY FALSAFASINING BUGUNGI YOSHLAR 

TARBIYASIDAGI OʻRNI 

Davronov Otabek Ulug’bek o’g’li 

Buxoro davlat universiteti Ijtimoiy siyosiy fanlar kafedrasi o’qituvchisi 

Zamonaviy jamiyatda yosh avlodni yetuk, maʼnaviy barkamol va 

intellektual shaxs sifatida tarbiyalash dolzarb vazifa hisoblanadi. 

Prezidentimiz Shavkat Mirziyoyev taʼkidlab o’tganlaridek: “Bugungi 

avlodni tarbiyalashda biz ulugʻ ajdodlarimiz qoldirgan merosga 

tayanishimiz, ularning ilmu donishiga suyanishimiz kerak. Bu qadriyatlar 

millatimizni maʼnaviy jihatdan yanada boyitadi.” Shu nuqtai nazardan olib 

qaraydigan bo’lsak, Yusuf Qarabogʻiy singari buyuk mutafakkirlarning 

falsafiy qarashlari yoshlar tarbiyasida muhim o‘rin tutadi. Yusuf Qarabogʻiy 

o‘zining erkin va ilg‘or qarashlari bilan Sharq falsafasi va ijtimoiy 

tafakkuriga ulkan taʼsir ko‘rsatgan, uning g‘oyalari bugungi kunda ham 

yoshlar uchun ahamiyatlidir. 

Yusuf Qarabogʻiy XVI asr oxiri va XVII asr boshlarida yashab ijod 

qilgan, Sharq falsafasining yirik namoyandasi sifatida tanilgan. U panteizm 

pozitsiyasiga asoslangan holda musulmon ulamolarining aqidaparastligi va 

xurofotini tanqid qilgan1. Qarabogʻiy, birinchi navbatda, insonning 

maʼnaviy barkamolligi va axloqiy pokligini jamiyatning asosiy mezoni 

sifatida ko‘rgan. Uning fikricha, inson o‘zining xulq-atvori, mehribonligi va 

halolligi bilan atrofdagilarning hurmatini qozonishi lozim. 

Yusuf Qarabogʻiy insonning  maʼnaviy komilligi haqida bayon qilar 

ekan insonda bo‘lishi kerak bo‘lgan asosiy fazilatlarni aniqlagan. Ular 

quyidagilar: 

1. Ismat – insonning o‘z nomusini asrashi va pokligi, «Ismat» so'zi 

lug'atda «man qilish» – «saqlash» ma'nosini anglatadi. «Ismat»ning shar’iy 

ma'nosi esa «Alloh taoloning O'z payg'ambar va nabiylarini gunoh va 

ma'siyat hamda munkar va harom ishlarni qilishdan saqlashidir»2; 

2. Adolat – adolatparvarlik va inson huquqlarini hurmat qilish; 

3. Jasorat – haqiqatni himoya qilish yo‘lida qo‘rqmaslik; 

4. Axloqiy poklik – ichki va tashqi tozalikka intilish. 

Ushbu fazilatlar nafaqat o‘z davrida, balki bugungi kunda ham har bir 

yosh avlodning shaxsiyati va tarbiyasida muhim ahamiyatga ega 

hisoblanadi. Yusuf Qorabog’iyning g’oyaviy falsafiy qarashlarlari o’z 

 
1 https://www.elibrary.az/docs/jurnal/jrn2017_464.pdf 
2 https://islom.uz/maqola/18564 

davrining kishilari uchun ham bugungi zamonaviy yoshlar uchun ham o’z 

ta’sirini yo’qotgan emas. 

Yusuf Qarabogʻiy o‘zining ilg‘or falsafiy va ijtimoiy-siyosiy 

qarashlari bilan Sharq mamlakatlarining keyingi falsafiy tafakkuriga katta 

taʼsir ko‘rsatgan. Uning dialektik yondashuvi va ratsionalistik qarashlari 

yoshlarni ilmiy fikrlashga undaydi. Qarabogʻiyning qarashlarida insonning 

axloqiy rivojlanishi bilan jamiyatning barqarorligi o‘rtasidagi o‘zaro 

bog‘liqlik alohida taʼkidlangan. 

Yusuf Qarabogʻiy insonni ichki ziddiyatlar orqali haqiqatni anglashga 

undaydi. Bu yondashuv yoshlar o‘rtasida analitik fikrlashni rivojlantirish va 

tanqidiy dunyoqarashni shakllantirishda muhim ahamiyat kasb etadi. Uning 

fikricha, faqat mantiqiy va axloqiy tarbiya yordamida inson maʼnaviy 

kamolotga erishishi mumkin. 

Yusuf Qarabogʻiy falsafiy qarashlarida Sharq peripatizmiga xos 

yondashuv yetakchi bo‘lib, voqelikni ratsional va dialektik talqin qilish 

bilan ajralib turadi. U dunyoni voqelik sifatida tushunishda panteistik 

qarashlarni ilgari surgan va barcha mavjudotni ikki turga ajratgan: “Vojib” 

(mavjud bo‘lishi zarur) va “Mumkin” (mavjud bo‘lishi yoki yo‘qligi 

ehtimoliy). Bu talqinlar Farobiy va Ibn Sino falsafasining uzviy davomidir1. 

Shuningdek, Qarabogʻiy insonni tabiatning kichik nusxasi sifatida 

ko‘rgan. U inson tanasidagi organlarni koinotdagi jismlar bilan qiyoslab, 

koinot va inson o‘rtasidagi uzviy bog‘liqlikni tasvirlagan. Masalan, 

Quyoshni yurakka, Oyni oshqozonga va boshqa sayyoralarni inson 

organlariga qiyos qilgan. Bu esa inson va tabiat o‘rtasidagi uyg‘unlikni 

anglashga undaydi. 

Yusuf Qarabogʻiy gʻoyalarini bugungi zamon yoshlarni tarbiyalashda 

muhim ahamyat kasb etmoqda. Bugungi zamon yoshlarini bilimi va 

ulardagi  mantiqni shakllantirishda Yusuf Qarabogʻiyning ratsionalistik 

qarashlari yosh avlodda mustaqil fikrlashni rivojlantiradi. Uning dialektik 

yondashuvi sababiy bog‘liqlik va uzviylikni anglashga yordam beradi. 

Qarabogʻiyning so‘zlariga ko‘ra, “Narsa haqidagi bilimga uning sababi 

orqali erishiladi” – bu ilmiy dunyoqarashni rivojlantirishda muhim 

prinsipdir. 

Bugungi kunda Yusuf Qarabogʻiy g‘oyalari yosh avlodning axloqiy 

fazilatlarni shakllantirishda muhim o’ringa ega ekanligini uning 

g’oyalaridagi yoshlarni ismat, adolat, jasorat va axloqiy poklik kabi yuksak 

 
1 Nuritdinov M. Yusuf Qorabog’iy va O’rta Osiyoda XVI-XVII asrlardagi ijtimoiy falsafiy fikr. “Fan”.T.,1991. B-56. 

qadriyatlar asosida tarbiyalash jamiyatning barqarorligi va rivojlanishiga 

xizmat qiladi. 

Bundan tashqari bugungi axborotlashgan zamonda yoshlarni turli xil 

yod g’oyalar, axborot xurujlaridan himoya qilishda ularni erkin va mustaqil  

fikrlash qobilyatini shakllantirish har qachongidanda dolzarb bo’lib 

bormoqda. Bu borada ham Qarabogʻiyng ma’naviy me’rosidagi erkinlik va 

ratsionalizmni targ‘ib qilish kabi qarashlari yoshlarni mustaqil fikrlash va 

o‘z qarashlarini shakllantirishga undaydi. 

Qorabog’iyning falsafasidagi insonning ichki dunyosi va jamiyatga 

munosabati uyg‘un bo‘lishi kabi qarashlari ham yoshlar o‘rtasida ijtimoiy 

faollik va masʼuliyatni kuchaytirishga xizmat qiladi. 

Xulosa qilib aytganda, Yusuf Qarabogʻiy erkin fikrlashi, mantiqiy 

qarashlari va yuksak axloqiy fazilatlarni targ‘ib qilishi bilan zamonidan 

oldinroq mutafakkir bo‘lgan. Uningcha, komil inson bo‘lish uchun inson o‘z 

xulq-atvori, mehribonligi va adolatparvarligi bilan jamiyatga foyda 

keltirishi kerak. Bu qadriyatlar bugungi yoshlar tarbiyasida ham katta 

ahamiyatga ega. Yoshlarni Qarabogʻiy merosi bilan tanishtirish nafaqat 

ularning maʼnaviy rivojlanishiga, balki jamiyatning barqaror rivojlanishiga 

ham asos bo‘la oladi. 

